
ᑐᓴᒐᒃᓴᑦ 
 

ᒪᓕᒐᓕᐅᕐᕕᖕᒧᑦ ᐅᖃᖅᑎ ᓇᓗᓇᐃᖅᓯᕗᖅ ᑎᒃᑯᐊᖅᓯᓚᐅᕐᓂᕐᒥᒃ ᓄᓇᕗᒻᒥ 
ᐃᓗᐃᑦᑐᑦᑎᐊᕐᓂᕐᒧᑦ ᑲᒥᓴᓇᐅᑲᐃᓐᓇᕐᓂᐊᖅᑐᒥᒃ 

 
ᐃᖃᓗᐃᑦ, ᓄᓇᕗᑦ (ᕕᕗᐊᕆ 15, 2008) –ᐲᑕ ᕿᓚᕝᕙᖅ, ᒪᓕᒐᓕᐅᕐᕕᖕᒧᑦ ᐅᖃᖅᑎᒋᔭᐅᔪᖅ ᐊᒻᒪᓗ 
ᐃᒃᓯᕙᐅᑕᖅ ᑲᑎᒪᔨᓕᕆᔨᒃᑯᑦ ᑲᑎᒪᔨᖏᓐᓄᑦ, ᐅᓪᓗᒥ ᓇᓗᓇᐃᖅᓯᓚᐅᖅᑐᖅ ᑎᒃᑯᐊᖅᓯᓂᕐᒥᓂᒃ ᑕᐃᕕᑦ ᕕᓕᑉ 
ᔫᓐᓯᒥᒃ, ᓄᓇᕗᒻᒥ ᐃᓗᐃᑦᑐᑦᑎᐊᕐᓂᕐᒧᑦ ᑲᒥᓴᓇᐅᑲᐃᓐᓇᕐᓂᐊᕐᓂᕐᒧᑦ. ᒥᔅᑐ ᔫᓐᓯ ᔫᑳᓐᒥ ᐃᒻᒥᒧᑦ ᐊᒡᕕᐊᕈᑎᖃᕐᓂᕐᒧᑦ 
ᑲᒥᓴᓇᐅᓯᒪᔪᖅ ᑕᐃᒪᓐᖓᓂᑦ 2002-ᒥᑦ. 
 
ᕌᐳᑦ ᔅᑖᓐᐱᐅᕆ, ᐅᖃᖅᓯᒧᑦ ᓇᓗᓇᐃᖅᓯᓚᐅᖅᓯᒪᔪᖅ ᐋᓐᓂᐊᖃᕐᓂᕐᒥᓄᑦ ᐃᓚᒥᓄᓪᓗ ᐱᔾᔪᑎᖃᖅᖢᓂ 
ᓄᖅᑲᕐᓂᐊᓕᕐᓂᕋᖅᖢᓂ ᐱᒋᐊᕐᓗᒍ ᐊᐃᕐᕆᓕ 1, 2008-ᒥ.  ᒥᔅᑐ ᔅᑖᓐᐱᐅᕆ ᓇᓗᓇᐃᖅᓯᓚᐅᕐᒥᔪᖅ ᒥᔅᑐ ᔫᓐᓯ 
ᐊᒃᓱᐊᓗᒃ ᐅᐱᒋᔭᐅᓂᕋᖅᖢᓂᐅᒃ ᐃᒻᒥᒧᑦ ᐊᒡᕕᐊᕈᑎᖃᕐᓂᕐᒧᑦ ᑲᑐᔾᔨᖃᑎᒌᖏᓐᓄᑦ, ᑖᒃᑯᐊ ᐊᖅᑯᑕᐅᓪᓗᑎᒃ 
ᑲᑎᑎᑦᑎᖃᑦᑕᕐᒪᑕ ᑲᓇᑕᐅᑉ, ᐊᕕᒃᑐᖅᓯᒪᔪᑦ ᐊᒻᒪᓗ ᐅᑭᐅᖅᑕᖅᑐᒥ ᐱᑦᑎᐊᕐᓂᕐᒧᑦ, ᐃᓗᐃᑦᑐᑦᑎᐊᕐᓂᕐᒧᑦ ᐊᒻᒪᓗ 
ᐃᒻᒥᒧᑦ ᐊᒡᕕᐊᕈᑎᖃᕐᓂᕐᒧᑦ ᑲᒥᓴᓇᓂᒃ. 
 
ᐃᓗᐃᑦᑐᑦᑎᐊᕐᓂᕐᒧᑦ ᐱᖁᔭᕐᔪᐊᑉ ᐊᑖᒍᑦ, ᒪᓕᒐᓕᐅᕐᕕᐅᑉ ᑲᑎᒪᔨᓕᕆᔨᒃᑯᑦ ᑲᑎᒪᔨᖏᑦ ᐱᔪᒪᒍᑎᒃ, 
ᐊᑐᓕᖁᔭᓕᐅᕈᓐᓇᖅᑐᖅ ᑎᒃᑯᐊᖅᓯᖁᔨᓗᑎᒃ ᐃᓗᐃᑦᑐᑦᑎᐊᕐᓂᕐᒧᑦ ᑲᒥᓴᓇᐅᑲᐃᓐᓇᕐᓂᐊᖅᑐᒥᒃ ᑖᔅᓱᒪ ᑎᑎᕋᕐᕕᖓ 
ᐃᓄᖃᕈᓐᓃᕐᓂᖅᐸᑦ. 
 
ᐅᖃᖅᑎ ᕿᓚᕝᕙᖅ ᐃᒪᐃᓕᓚᐅᖅᑐᖅ, “ᑕᐃᕕᑦ ᔫᓐᓯ ᐊᒃᓱᐊᓗᒃ ᐊᔪᓐᖏᑦᑐᓂᖓᓄᑦ ᑕᕝᕗᖓ ᐃᖅᑲᓇᐃᔮᒧᑦ 
ᐃᓕᔪᒥᓇᖅᑐᖅ.  ᑕᐃᒫᒃ ᑎᒃᑯᐊᖅᑕᐅᓯᒪᑲᐃᓐᓇᕐᓂᐊᖅᑎᓪᓗᒍ ᐱᔨᑦᑎᕈᑏᑦ ᐱᔪᓐᓇᕐᓂᖅᑖᕆᔭᐅᓯᒪᔪᓪᓗ 
ᑲᔪᓰᓐᓇᕈᓐᓇᕐᓂᐊᖅᑐᑦ ᐃᓕᓯᒪᐃᓐᓇᖅᑐᒃᓴᒥᒃ ᒪᓕᒐᓕᐅᖅᑏᑦ ᑎᒃᑯᐊᖅᓯᓚᐅᓐᖏᓐᓂᖏᓐᓂ.” 
 
ᒪᓕᒐᒥᓂᒃ ᒪᓕᒃᖢᑎᒃ, ᒪᓕᒐᓕᐅᕐᕕᐅᑉ ᑲᑎᒪᔨᕋᓛᖁᑎᖏᑦ ᐊᔭᐅᖅᑎᒃᑯᑦ ᓂᕈᐊᖅᖠᕋᓱᒃᐸᓪᓕᐊᓂᐊᓯᔪᑦ 
ᐊᑐᓕᖁᔭᖅᑎᒍᑦ ᑎᒃᑯᐊᖅᑕᐅᔪᒃᓴᐅᑕᐅᓂᐊᖅᑐᒥᒃ. 
 
ᐅᖃᖅᑎ ᕿᓚᕝᕙᖅ ᐃᒪᓐᓇ ᐅᖃᒃᑲᓐᓂᓚᐅᖅᑐᖅ, “ᑭᒡᒐᖅᑐᖅᖢᒋᑦ ᒪᓕᒐᓕᐅᕐᕕᖕᒧᑦ ᒪᓕᒐᓕᐅᖅᑎᓕᒫᑦ, 
ᖁᔭᓐᓇᒦᕈᒪᔭᕋ ᐹᑉ ᔅᑖᓐᐱᐅᕆ ᐊᒥᓱᓄᑦ ᐊᕐᕌᒍᓄᑦ ᐱᔨᑦᑎᕋᓚᐅᕐᒪᑦ ᓄᓇᕗᒻᒥᐅᓄᑦ.” 
 
ᒥᔅᑐ ᔅᑖᓐᐱᐅᕆ ᖃᓄᐃᑦᑐᓚᐅᕐᒪᖔᖓᓂᒃ ᐅᓂᒃᑳᑦ ᐅᑯᓄᖓ ᐊᑦᑕᑕᖅᑎᑕᐅᓯᒪᔪᑦ. 

ᑐᑭᓯᒋᐊᒃᑲᓐᓂᕈᒪᒍᕕᑦ ᖃᐅᔨᒋᐊᕐᕕᒋᔪᓐᓇᖅᑕᐃᑦ: 
ᔮᓐ ᑯᐊᒃ 
ᒪᓕᒐᓕᐅᕐᕕᖕᒧᑦ ᑎᑎᕋᖅᑎᐅᑉ ᑎᑎᕋᕐᕕᖓᓄᑦ 
ᐅᖄᓚᐅᑖl: (867) 975-5100 
 

ᑕᐃᕕᑦ ᕕᓕᑉ ᔫᓐᓯᐅᑉ ᖃᓄᐃᑦᑐᓂᖓ 
 
ᑕᐃᕕᑦ ᕕᓕᑉ ᔫᓐᓯ ᐱᕈᖅᓴᓚᐅᖅᓯᒪᔪᖅ ᑳᓪᒍᕆᒥ.  ᐃᓕᓐᓂᐊᓚᐅᖅᓯᒪᔪᖅ ᑮᓇᐅᔭᓕᐅᕋᓱᐊᕐᓂᕐᒥᒃ ᒐᕙᒪᓕᕆᓂᕐᒥᓗ 
ᒪᒋᐅᓪ ᓯᓚᑦᑐᖅᓴᕐᕕᒡᔪᐊᖓᓂ ᒪᓐᑐᕆᐊᒥ, ᐊᒻᒪᓗ ᒪᓕᒐᕐᓂᐊᕐᓂᕐᒥᒃ ᐋᒃᓯᕗᑦ ᓯᓚᑦᑐᖅᓴᕐᕕᒡᔪᐊᖓᓂ ᑯᐃᓐ 
ᓄᓇᖓᓂ.  16-ᓄᑦ ᐊᕐᕌᒍᓄ ᒥᔅᑐ ᔫᓐᓯ ᒪᓕᒐᕐᓂᐊᖅᑎᐅᓚᐅᖅᑐᖅ ᒪᒋᐅᓪᒥ ᐊᒻᒪᓗ ᐋᓪᐴᑕᐅ 
ᓯᓚᑦᑐᖅᓴᕐᕕᒡᔪᐊᖓᓂ. 
 
ᐃᓕᓐᓂᐊᖃᓯᐅᔾᔨᓚᐅᖅᓯᒪᔪᖅ ᒪᓕᒐᕐᓂᐊᕐᓂᐅᑉ ᐊᐅᓚᓂᖏᓐᓂᒃ, ᑐᓐᖓᕕᒋᔭᐅᔪᑦ ᒪᓕᒐᖏᓐᓂᒃ, ᐱᖁᑎᓪᓚᕆᖕᓂᒃ, 
ᑖᒃᓯᓕᕆᓂᕐᒥᒃ ᐊᒻᒪᓗ ᒐᕙᒪᐃᑦ ᐱᓯᓂᓯᕆᔭᐅᔪᓂᒃ ᐊᐅᓚᑦᑎᔾᔪᓯᖏᓐᓂᒃ.  ᐃᓚᒋᔭᐅᖃᑕᐅᔪᖅ ᒪᒋᐅᓪᒥ ᐊᒻᒪᓗ 
ᐋᓪᐴᑕᒥ, ᒫᓐᓇᓗ ᐊᖓᔪᖅᑳᖑᓂᕐᒧᑦ ᒪᕐᕈᐊᖅᑕᖅᖢᓂ ᐃᓕᔭᐅᓯᒪᑲᐃᓐᓇᖅᓯᒪᓪᓗᓂ. 
 
ᑎᑎᕋᖃᑕᐅᓚᐅᖅᓯᒪᔪᖅ ᔫᓐᓯ ᐊᒻᒪᓗ ᑎ ᐱᕕᓛᑉ ᒪᓕᒐᕐᓂᐊᕐᓂᐅᑉ ᐊᐅᓚᓂᖏᑦᑕ ᑐᓐᖓᕕᖏᓐᓂᒃ (ᓯᕗᓪᓕᑦ 
ᓴᖅᑭᑕᐅᓚᐅᖅᓯᒪᔪᑦ ᑳᔅᕕᐅᓪᒧᑦ 1985-ᒥ; ᑐᒡᓕᖏᑦ ᓴᖅᑭᑕᐅᓪᓗᑎᒃ 1994-ᒥ; ᐱᖓᔪᖓᑦ 1999-ᒥ; ᑎᓴᒪᖓᑦ 
2004-ᒥ), ᐊᒻᒪᓗ ᑎᑎᕋᖃᑕᐅᓚᐅᖅᖢᓂ ᒪᓕᒐᕐᓂᐊᕐᓂᐅᑉ ᐊᐅᓚᓂᖏᑦᑕ ᐅᓂᒃᑳᖏᓐᓂᒃ.  ᐊᒻᒪᓗᒃᑲᓐᓂᖅ, ᒥᔅᑐ 
ᔫᓐᓯ ᐊᑕᐅᓯᐅᓐᖏᑦᑐᓂᒃ ᑎᑎᕋᖃᑦᑕᖅᓯᒪᔪᖅ ᓂᓪᓕᐅᑎᖃᖃᑦᑕᖅᖢᓂᓗ ᐊᔾᔨᒌᓐᖏᑦᑐᓂᒃ ᒪᓕᒐᓂᒃ 
ᕿᒥᕐᕈᓇᖕᓂᕐᓄᑦ ᑐᕌᖓᔪᓄᑦ, ᐊᒻᒪᓗ ᐅᓄᖅᑐᐃᖅᓱᖅᖢᓂ ᐅᖃᓪᓚᒋᐊᖅᑐᖃᑦᑕᖅᓯᒪᓪᓗᓂ.  ᐃᓚᒋᔭᐅᖃᑕᐅᔪᖅ 
ᐋᓪᐴᑕᒥ ᒪᓕᒐᕐᓂᐊᕐᓂᐅᑉ ᐋᖅᑭᒃᓱᖅᑕᐅᕙᓪᓕᐊᓂᖏᓐᓂᒃ ᑎᓴᒪᐅᔪᖅᑐᓄᑦ ᐊᕐᕌᒍᓄᑦ. 1988-ᒥ, ᑕᐃᕕᑦ 
ᓇᖕᒥᓂᖅᓱᖅᖢᓂ ᐱᓕᕆᓯᒪᓕᖅᑐᖅ ᐋᓪᐴᑕᒥ ᐃᓚᒋᔭᐅᖃᑕᐅᓪᓗᓂ ᑎ ᕕᓛ ᔫᓐᓯᐅᑉ ᐊᐅᓚᑕᖓᓄᑦ.  ᑖᒃᑯᐊ 
ᐱᓯᓂᓯᕆᔭᐅᔪᑦ ᐱᓕᕆᐊᖃᓪᓗᐊᑕᖃᑦᑕᖅᑐᑦ ᒪᓕᒐᕐᓂᐊᕐᓂᐅᑉ ᐊᐅᓚᑕᐅᓂᖏᓐᓅᖅᑐᓕᒫᖏᓐᓂᒃ, ᑭᒡᒐᖅᑐᐃᓪᓗᑎᒃ 
ᐊᑭᕋᖅᑐᖅᖢᑎᒡᓘᓐᓃᑦ ᐊᔾᔨᒌᓐᖏᑦᑐᓂᒃ ᒐᕙᒪᒃᑯᑦ ᑲᑎᒪᔨᖁᑎᖏᓐᓂᒃ ᑎᒥᓐᖑᖅᑎᓯᒪᔭᖏᓐᓂᒡᓗ. 
 
ᒪᐃ 2002-ᖑᑎᓪᓗᒍ, ᔫᑳᓐ ᒪᓕᒐᓕᐅᕐᕕᐊᓄᑦ ᑎᒃᑯᐊᖅᑕᐅᓚᐅᖅᓯᒪᔪᖅ ᐃᒻᒥᒧᑦ ᐊᒡᕕᐊᕈᑎᖃᕐᓂᕐᒧᑦ 
ᑲᒥᓴᓇᐅᓂᕐᒧᑦ. 
 
ᑕᐃᕕᑦ ᐃᒃᓯᕙᐅᑕᕆᔭᐅᔪᖅ ᐋᓪᐴᑕᐅᑉ ᒥᓂᔅᑕᖓᑕ ᓂᐅᕕᖃᑦᑕᖅᑐᓄᑦ ᑮᓇᐅᔭᓕᕆᓂᕐᒧᓪᓗ ᑲᑎᒪᔨᐅᑲᐃᓐᓇᖅᑐᓄᑦ 
ᐱᔾᔪᑎᖃᖅᖢᑎᒃ ᑲᒥᓴᐃᑦ ᐋᖅᑭᒃᓱᖅᓯᒪᓂᖏᓐᓂᒃ, ᐊᒻᒪᓗ ᒥᓂᔅᑕ ᐊᕙᑎᓕᕆᓂᕐᒧᑦ ᓱᕈᕐᓇᖅᑐᓕᕆᓂᕐᒧᑦ 
ᑲᑎᒪᔨᖏᓐᓄᑦ. 
 
ᑖᒃᑯᐊ ᑲᑉᐸᓂᐅᔪᑦ ᒪᓕᒐᕐᓂᐊᕐᓂᐅᑉ ᐊᐅᓚᓂᖏᓐᓂᒃ ᑲᒪᒋᔭᖃᖅᖢᑎᒃ ᐃᓚᖃᖅᐳᑦ ᑭᒡᒐᖅᑐᐃᖃᑦᑕᕐᓂᕐᒥᒃ 
ᑎᒥᓐᖑᖅᑎᑕᐅᓯᒪᔪᓂᒃ ᐊᒻᒪᓗ ᐱᓕᕆᔨᓪᓚᕇᑦ ᐃᓂᖅᑎᕆᓂᖏᓐᓂᒃ ᐱᔾᔪᑎᓕᖕᓂᒃ.  ᑕᐃᕕᑦ ᐊᔪᓐᖏᓐᓂᖅᐹᖓ 
ᐃᑲᔪᖃᑦᑕᕐᓂᖅ ᐃᑲᔪᖅᑕᐅᔪᒪᔪᓂᒃ ᑐᑭᒧᐊᕈᑎᒃᓴᓕᐅᖅᖢᑎᒃ ᑲᒪᔾᔪᑕᐅᓂᐊᖅᑐᓂᒃ ᒐᕙᒪᒃᑯᓐᓂᒃ ᐅᕝᕙᓘᓐᓃᑦ 
ᐱᑐᐃᓐᓇᐅᓐᖏᑦᑐᓂᒃ ᐃᖅᑲᖅᑐᐃᕕᒃᑎᒎᕈᑕᐅᔪᓂᒃ.  ᐃᖅᑲᖅᑐᐃᕕᖕᒧᑦ ᑎᒃᑯᐊᖅᑕᐅᓚᐅᖅᑐᖅ 
ᖃᐅᔨᒪᔨᑕᕆᔭᐅᓂᐊᕐᓗᓂ ᑲᓇᑕᒥ ᑮᓇᐅᔭᒃᑯᕕᖕᓄᑦ ᓄᖑᑎᕆᔨᐅᓂᕐᒧᑦ;  ᒪᓕᒐᕐᓂᐊᖅᑎᐅᓚᐅᖅᖢᓂᓗ ᒫᓐᓇᕈᓗᒃ 
ᐃᒻᒥᒃᑰᓕᖅᑎᑕᐅᑎᓪᓗᒋᑦ ᑎᓴᒪᑦ ᐋᓪᐴᑕᒥ ᓯᓚᑦᑐᖅᓴᕐᕕᒡᔪᐊᑦ ᓄᖅᑲᕈᒻᒪᓯᐊᕈᑎᖏᑦ; ᐊᒻᒪᓗ ᐃᓚᐅᓯᒪᓪᓗᓂ 
ᓱᓪᓗᐊᓗᓕᕆᔨᑦ ᑐᓐᖓᕕᒃᓴᖏᓐᓂᒃ, ᒪᓕᒐᖏᓐᓂᒃ ᐋᖅᑭᐅᒪᔾᔪᑎᖏᓐᓂᒡᓗ ᑲᒪᑎᓪᓗᒋᑦ. 
 
ᒥᔅᑐ ᔫᓐᓯᐅᑉ ᐱᓕᕆᐊᕆᓪᓗᐊᑕᖃᑦᑕᖅᑕᖏᑦ ᐃᓚᒋᔭᐅᖃᑕᐅᓂᖅ ᓇᓕᐊᖕᓂᒃ ᐃᑲᔪᖅᓱᐃᓐᖏᓪᓗᓂ 
ᐊᑯᓐᓂᖅᓱᖅᑎᐅᓂᖅ, ᐃᓄᑐᓪᓗᓂ ᐅᕝᕙᓘᓐᓃᑦ ᐃᒃᓯᕙᐅᑕᐅᓪᓗᓂ ᑲᑎᒪᔨᓄᑦ ᐊᑯᓐᓂᖅᓱᖅᑎᐅᔪᓄᑦ 
ᐃᖅᑲᓇᐃᔭᖅᑎᓄᑦ ᓂᐅᕐᕈᑎᖃᖅᐸᒃᑐᓄᓪᓗ ᐱᔾᔪᑎᓕᖕᓄᑦ.  ᑎᑎᕋᖅᓯᒪᓕᖅᑐᖅ 400 ᐅᖓᑖᓃᑦᑐᓂᒃ 
ᐃᖅᑲᓇᐃᔭᕐᓂᕐᒧᑦ ᐊᑯᓐᓂᖅᓱᕐᓂᕐᒧᑦ ᐃᓕᓴᕆᔭᐅᔾᔪᑎᓂᒃ ᐊᕐᕌᒍᑦ ᐊᕙᑎᑦ ᐅᖓᑖᓄᑦ, ᑲᑐᔾᔨᖃᑎᒌᖕᓂᒃᑯᑦ 
ᐊᖏᕈᑎᑎᒎᖅᑐᓂᒃ ᑲᓇᑕᐅᑉ ᐅᐊᓕᓂᖓᓂ ᐃᒻᒥᒃᑰᖅᑐᓂᑦ ᐊᒻᒪᓗ ᒐᕙᒪᒃᑯᓐᓂᑦ, ᑕᒪᒃᑮᒃ ᑲᓇᑕᐅᑉ ᐊᒻᒪᓗ 
ᐊᕕᒃᑐᖅᓯᒪᔪᑦ ᒐᕙᒪᖃᕐᕕᖕᓄᑦ.  ᐊᑯᓐᓂᖅᓱᖅᑎᒋᔭᐅᖃᑦᑕᖅᓯᒪᔪᖅ ᐊᒥᓱᓄᑦ ᑲᑐᔾᔨᖃᑎᒌᖕᓂᒃᑯᑦ ᐊᖏᕈᑎᓄᑦ, 

 



ᐊᒻᒪᓗ ᐃᒃᓯᕙᐅᑕᐅᓯᒪᓪᓗᓂ ᐊᑯᓐᓂᖅᓱᖅᑎᐅᑎᓪᓗᒋᑦ ᐃᓕᓴᐃᔩᑦ ᑮᓇᐅᔾᔭᒃᓵᖏᓐᓂᒃ ᐊᖏᕈᑎᖃᕈᓐᓇᐃᓪᓕᑎᓪᓗᒋᑦ 
ᐋᓪᐴᑕᒥ. 
 
ᐱᓕᕆᐊᕆᔪᒥᓇᕐᓂᖅᐹᖅ ᑲᒪᒋᓯᒪᔭᖓ ᐊᑯᓐᓂᖅᓱᖅᑎᐅᑎᓪᓗᒍ ᐱᔾᔪᑎᖃᓚᐅᖅᓯᒪᔪᖅ ᖃᔅᓯᓂᒃ 
ᐊᑭᓕᕆᐊᖃᕐᒪᖔᖏᑦ ᑲᓇᑕᐅᑉ ᐅᑭᐅᖅᑕᖅᑐᖓᓂ ᐆᒻᒪᖅᑯᑎᓕᕆᓂᕐᒧᑦ ᑲᒥᓴᐃᑦ, ᐆᒻᒪᖅᑯᑎᖃᖅᑎᑦᑎᓐᖏᑎᓪᓗᒋᑦ 
ᐊᐃᓯᒃ 3 ᓯᒥᒃᑕᐅᓯᒪᓂᖏᓐᓂᒃ ᓴᐃᐳᕆᔅ ᐅᔭᕋᖕᓂᐊᕐᕕᖓᓄᑦ. 
 
ᒥᔅᑐ ᔫᓐᓯ ᓇᓗᓇᐃᒃᑯᑕᖅᑖᖅᓯᒪᔪᖅ ᐊᑯᓐᓂᖅᓱᖅᑎᐅᓂᕐᒥᒃ ADR ᑎᒥᖁᑎᖏᓐᓂᑦ ᑲᓇᑕᒥ, ᐃᓚᒋᔭᐅᖃᑕᐅᓪᓗᓂ 
ᑲᓇᑕᒥ ᐊᖏᖃᑎᒌᒍᓐᓇᐃᓪᓕᔪᑦ ᐱᖓᔪᒋᔭᐅᓪᓗᑎᒃ ᐃᑲᔪᖅᓱᐃᓐᖏᖢᑎᒃ ᑲᑎᒪᔨᖏᓐᓄᑦ, ᐊᒻᒪᓗ 
ᐃᓚᒋᔭᐅᖃᑕᐅᓪᓗᓂ ᐳᕆᑎᔅ ᑲᓚᒻᐱᐊᒥ ᐊᑯᓐᓂᖅᓱᖅᑏᑦ ᑲᑎᒪᔨᖏᓐᓄᑦ.  ᐱᓕᕆᐊᖃᖅᐸᓪᓕᐊᑐᐃᓐᓇᖅᑐᖅ 
ᐊᑯᓐᓂᖅᓱᖅᑎᐅᓂᕐᒥᒃ ᐱᔭᕆᐊᑐᔪᓂ ᐃᖅᑲᓇᐃᔭᖅᑐᓕᕆᓂᕐᒨᖓᔪᓂᒃ ᐊᒻᒪᓗ ᓂᐅᕐᕈᑎᖃᖅᐳᒃᑐᓄᑦ ᑐᕌᖓᔪᓂᒃ 
(ᐃᓚᓕᐅᖢᒋᑦ ᓄᖅᑲᕈᒻᒪᓯᐊᓕᕆᓂᕐᒧᑦ ᑐᕌᖓᔪᑦ). 

